
  

Número 1  -  Xullo 2016 

“Queremos tomar as 
nosas propias decisións” 

2º ENCONTRO NACIONAL EN SANTIAGO 

Así vivimos o 

Día Mundial! 

Votar, un 

dereito de tod@s 

“Oxalá a Xunta 

me contrate ao 

terminar as 

prácticas” 



  

PÁXINAS 1-2 

ÍNDICE 

Benvid@ á Revista Down Galicia    1 

Índice e créditos       2 

Votar, un dereito de tod@s     3 

Así vivimos o Día Mundial!     5 

“Queremos tomas as nosas propias decisións”  17 

“Oxalá a Xunta me contrate ao rematar as prácticas” 25 

Insercións laborais no primeiro cuadrimestre de 2016 31 

Partido inclusivo en Balaídos     33 

Máis noticias?       37 

Séguenos!        38 

 

 

 

© Publicación da Federación Galega de Institucións para a síndrome de Down 

Textos e deseño realizados polo Departamento de Comunicación 

Delmiro Prieto 

Presidente de Down Galicia 

BENVID@ Á REVISTA DOWN GALICIA 

Quero darvos a benvida a esta nova revista informativa de Down 

Galicia, coa que intentaremos compartir convosco a actividade do noso 

día a día. Un boletín trimestral pensado para facervos chegar as 

noticias máis significativas do trimestre dunha maneira visual e moi 

atractiva. 

A nosa intención é que sexa unha ferramenta útil para toda a 

comunidade e achegarnos o máis posible a toda a sociedade. Esperamos 

sexa un instrumento para poñer en valor ás persoas con discapacidade 

intelectual, en xeral, e coa síndrome de Down, en particular. 

Espero que, grazas a esta publicación, coñezades un pouco mellor ás 

nosas entidades membro e que vos sintades partícipes de todo o que 

aquí facemos. 

Disfrutádea!   

VOTAR, UN DEREITO DE TOD@S 

O Comité Español de Representantes de Persoas con 

Discapacidade (CERMI), xunto ás súas entidades membro, 

reuniu o venres 17 de xuño a 1.500 persoas nunha 

concentración cívica fronte ao Congreso dos Deputados en 

Madrid para esixir o dereito ao voto de case 100.000 

persoas con discapacidade intelectual, enfermidade mental 

ou deterioración cognitiva que non o teñen recoñecido na 

actualidade, e para reclamar que se dote de plena 

accesiblidade a todos os procesos electorais. 

“Estamos en plena campaña electoral, nun acto festivo, nun 

acto reivindicativo e que esperamos que tamén sexa un 

funeral, porque debería ser a última vez que nunhas 

eleccións hai 96.000 persoas que non votan. E iso ten que 

acabar, ten que morrer. Estamos aquí celebrando esa 

posible morte por conseguir cambiar a lei”, afirmou o 

presidente do CERMI, Luís Cayo Pérez Bo, durante a 

concentración, que contou coa participación de todo o 

tecido asociativo da discapacidade e de representantes  do 

Terceiro Sector.  

 

 
Protesta ante o Congreso 

A lectura do manifesto quedou englobada nun acto colorido 

e visual, no que se intercalaron números musicais, vídeos e 

divertidas actuacións. O evento, que tivo lugar no Salón 

Regio do Círculo de las Artes de Lugo, contou coa presenza 

do subdelegado do Goberno en Lugo, Ramón Carballo 

Páez, o conselleiro de Política Social, José Manuel Rey 

Varela,  a alcaldesa de Lugo, Lara Méndez López, e os 

presidentes de Down Lugo, Mª José Blanco Freire, e de 

Down Galicia, Delmiro Prieto González. 

Durante a súa intervención, María José Blanco puxo de 

manifesto a necesidade de que as persoas coa síndrome de 

Down teñan voz propia e conten con oportunidades para 

facerse oír. “Porque as persoas con síndrome de Down, 

como calquera outra persoa, deben poder optar a un futuro 

digno e poder vivir de acordo cos seus anhelos e desexos”. 

 

21 DE MARZO 

ASÍ VIVIMOS O DÍA MUNDIAL! 

Un ano máis, o 21 de marzo as entidades membro de Down 

Galicia celebraron o Día Mundial da Síndrome de Down. 

ARRANQUE EN LUGO CO SEU XX ANIVERSARIO 

O día 20, baixo o lema “A vida non vai de cromosomas”, as 

persoas usuarias de Down Lugo, deron lectura nos actos de 

celebración do Día Mundial e do XX aniversario da 

asociación ao Manifesto pola Autonomía Persoal, no que 

reclamaron os seus dereitos e reafirmáronse. “Somos seres 

humanos dignos de todo dereito. Non queremos compaixón 

nin segregación. Queremos o noso espazo e ser considerados 

un cidadán máis nesta sociedade que tamén é nosa”. 

  

 

 

 

Down Lugo sopra as velas! 



PÁXINAS 7-8 

Pola súa banda, o presidente de Down Galicia, Delmiro 

Prieto, fixo un breve repaso ás normativas que actualmente 

están restrinxindo os dereitos das persoas coa síndrome de 

Down, como son a LOMCE, para a que pediu a súa 

inmediata derogación, ou os procesos de incapacitación 

xurídica e recordou a importancia que teñen as 

convocatorias de emprego público por parte da 

Administración. No final da súa intervención agradeceu toda 

a colaboración recibida para poñer en valor as capacidades 

das persoas coa síndrome de Down e facelas máis visibles. 

PREMIOS DOWN GALICIA 

A Federación entregou no mesmo acto de Lugo os III Premios 

Down Galicia, que teñen por obxecto recoñecer o labor a 

prol da promoción da autonomía e igualdade das persoas 

coa síndrome de Down, realizado tanto por institucións e 

entidades como por persoas particulares. 

O premio na categoría institucional foille concedido á 

Fundación Alcoa, polo seu apoio continuado a través de 

programas de voluntariado dende hai máis de 10 anos. 

Mentres, na categoría de persoa particular, o galardón foille 

concedido a Gonzalo Corredoira, delegado provincial de 

Gadisa, pola súa implicación co programa de Emprego con 

Apoio de Down Lugo. 

O premio consiste nun recoñecemento simbólico e na entrega 

dunha figura representativa da imaxe Down realizada polo 

artesán galego Fernando Porto. 

 

DOWN CORUÑA ESTREA NOVA SEDE 

O día 21 tivo lugar a inauguración da nova sede de Down 

Coruña, situada en Pedralonga. O novo centro ocupa unha 

parcela de case 2.000 metros cadrados, que o consistorio 

coruñés cedeu á entidade por un prazo de 75 anos.  

Á cita asistiron o Alcalde da Coruña, así como 

representantes dos distintos grupos da Corporación 

Municipal, o Presidente da Deputación Provincial da 

Coruña, o Delegado Territorial da Xunta e o Conselleiro de 

Política Social, entre outras autoridades, así como entidades 

privadas que habitualmente colaboran con esta asociación. 

No seu discurso, o Presidente de Down Coruña, Manuel 

Álvarez, lembrou a importancia que ten este día para as 

máis de 80 familias que integran esta asociación. Tamén 

mencionou como fai xa cinco anos se iniciou o traballo de 

“sumar esforzos” para implicar ás distintas administracións 

que hoxe fixeron posible este proxecto “novas instalacións 

mellor dotadas”, onde ofertar “mellores servizos”. 

De feito, parte deste novo espazo está reservado aos 

veciños do barrio de Pedralonga. “Non queremos limitarnos 

a compartir metros cadrados”, manifestou o Presidente de 

Down Coruña no seu discurso. “Estamos convencidos de que 

nesta nova etapa podemos e debemos compartir 

actividades,  entre os veciños do barrio e persoas con 

diversidade funcional, facendo disto non un labor de 

integración, senón de convivencia entre persoas diferentes”. 

V PREMIOS DOWN COMPOSTELA 

Autonomía persoal e oportunidades laborais. Ambas 

reivindicacións convertéronse o 21M en obxectivos 

irrenunciables en boca dos participantes na gala de entrega 

dos Premios Down Compostela que a Fundación compostelá 

entrega cada ano ás institucións, entidades e persoas que 

contribúen a “mellorar a calidade de vida das persoas con 

Síndrome de Down e discapacidade intelectual”. A quinta 

edición dos galardóns, celebrada no Hostal dos Reis 

Católicos, converteuse un ano máis nun chamamento colectivo 

á inclusión social e o recoñecemento dos plenos dereitos 

individuais, laborais e xurídicos das persoas con trisomía 21. 

A quinta edición destes premios serviu tamén, como en anos 

anteriores, para enxalzar o traballo de cidadáns, institucións 

e entidades empresariais que fan posible a inclusión en 

condicións de igualdade das persoas con síndrome de Down 

e discapacidade intelectual. 

Nesta edición, os tres galardóns que anualmente outorga a 

Fundación Down Compostela recaeron no Concello de 

Rianxo, a empresa Leroy Merlín e o profesor de golf José 

Antonio Rey, que recolleron os seus premios, obra escultórica 

do artista Cándido Pazos, de mans dos membros da 

fundación, que foron os auténticos protagonistas da velada. 

Foto de familia de Down Compostela 

ILUMINACIÓN DE MONUMENTOS NAS 7 CIDADES 

Os principais monumentos das sete grandes cidades de 

Galicia conmemoraron o Día Mundial da síndrome de Down 

na noite do 21M. A Torre de Hércules en A Coruña; a 

Cidade da Cultura, o Concello e o Hostal dos Reis Católicos 

en Santiago de Compostela; o Concello de Ferrol; as 

Murallas romanas e o edificio da Deputación en Lugo; as 

Burgas de Ourense; as fontes da Rúa Aragón en Vigo e os 

edificios do Concello e da Deputación en Pontevedra 

estiveron iluminados de azul o luns 21 de marzo.  

As sete entidades membro e a Federación coordinaron esta 

acción conxunta que deu visibilidade a unha audiencia 

potencial de máis de 1.000.000 de galegas e galegos que 

conviven nas cidades do país. 

 

 

 

 

 

 

A Cidade Da Cultura iluminada polo 21M 

A Muralla de Lugo iluminada polo 21M 

COBERTURA ESPECIAL DA TVG  

Down Galicia chegou a un acordo con Televisión de Galicia 

para visibilizar o Día Mundial da Síndrome de Down na canle 

pública, de maneira que a sociedade galega coñeza a 

realidade do colectivo Down e o traballo que se realiza 

diariamente nas entidades membro da Federación. 

A través dunha estratexia de comunicación coordinada entre 

o Departamento de Comunicación de Down Galicia e a 

Dirección de Programas de TVG, a cobertura especial do 

21M amosou en diferentes programas o traballo das distintas 

áreas das asociacións, facendo visible ademais a súa 

presenza ao longo da xeografía galega, repartindo entre as 

entidades da Federación as diferentes informacións emitidas 

na televisión pública. Accede aos vídeos facendo click: 

· Down Galicia 

III Premios Down Galicia (Informativos) 

Spot internacional do 21M (Informativos) 

· Down Compostela 

A iluminación no Obradoiro (Conexións en “O que pasa aquí”) 

Gala Down Compostela (Conexións en “O que pasa aquí”) 

· Down Coruña 

Inauguración da nova sede de Down Coruña (Informativos) 

Concerto benéfico no Pazo da Ópera (Informativos) 

 

· Down Lugo 

Gala XX Aniversario de Down Lugo (Informativos) 

Chocolatina solidaria (Conexións en directo en "A Revista") 

XX Aniversario de Down Lugo (Reportaxe en "Aquí Galicia") 

· Down Ourense 

Aldara coma exemplo de superación no 21M (Informativos) 

· Down Vigo 

Entrevista, sobre o labor das entidades e o Día Mundial, a 

Fernando Molina (Entrevista no plató de "O que pasa aquí") 

Visita a unha Vivenda de Vida Independente en Vigo 

(Conexións en directo en "Boas tardes") 

· Teima Down Ferrol 

Ricardo, 12 anos de inclusión laboral en Ferrol (Reportaxe en 

"Boas tardes"), incluíndo un debate no programa 

 

EMISIÓN DO SPOT 

TVG aceptou emitir o spot do 21M producido por Down 

España, tras subtitular desde Down Galicia o vídeo ao 

galego. A canle pública emitiu o spot desde o sábado 

anterior ata o luns 21 sen custe algún. 

Televisións locais coma V Televisión, Telemiño ou Canal Rías 

Baixas tamén emitiron o vídeo nesas datas. 

http://www.crtvg.es/informativos/dia-mundial-da-sindrome-de-down-1912442
http://www.crtvg.es/informativos/coordown-presenta-unha-campana-internacional-para-reformular-a-mirada-sobre-as-persoas-con-down-1914350
http://www.crtvg.es/tvg/a-carta/o-que-pasa-aqui-110
http://www.crtvg.es/tvg/a-carta/o-que-pasa-aqui-110
http://www.crtvg.es/informativos/down-coruna-inaugura-o-novo-centro-de-atencion-a-persoas-con-sindrome-de-down-1914352
http://www.crtvg.es/informativos/hoxe-tivo-lugar-no-pazo-da-pera-da-coruna-un-concerto-en-favor-da-asociacion-down-coruna-1903096
http://www.crtvg.es/informativos/dia-mundial-da-sindrome-de-down-1912442
http://www.crtvg.es/informativos/2-600-barrinas-de-chocolate-solidarias-no-dia-mundial-da-sindrome-de-down-1913628
http://www.crtvg.es/tvg/a-carta/portomarin-11
http://www.crtvg.es/informativos/aldara-rompe-cos-prexuizos-sociais
http://www.crtvg.es/tvg/a-carta/o-que-pasa-aqui-110
http://www.crtvg.es/tvg/a-carta/o-que-pasa-aqui-110
http://www.crtvg.es/tvg/a-carta/boas-tardes-91
http://www.crtvg.es/tvg/a-carta/boas-tardes-91
http://www.crtvg.es/tvg/a-carta/boas-tardes-91
http://www.crtvg.es/tvg/a-carta/boas-tardes-91


 

PÁXINAS 15-16 Conexión en directo de TVG na Praza do Obradoiro 

2º ENCUENTRO NACIONAL DE JÓVENES DOWN ESPAÑA 

“QUEREMOS TOMAR AS NOSAS PROPIAS 

DECISIÓNS” 

Máis dun centenar de mozos e mozas de toda España 

reivindicaron o seu dereito a unha vida independente no 2º 

Encuentro Nacional de Jóvenes de Down España que tivo 

lugar en Santiago de Compostela. 

Mocidade, autonomía e inclusión foron os temas principais do 

evento celebrado durante a fin de semana do venres 20 ao 

domingo 22 de maio na capital. Tres días para gozar e 

compartir experiencias e coñecementos relacionados cos 

diferentes proxectos de Vida Independente de cada un dos 

127 participantes. 

Este encontro estatal, organizado por Down Galicia e 

apoiado por Down España, tivo por obxectivo principal 

proporcionar un lugar de encontro a mozos e mozas maiores 

de idade de todo o país no que poder intercambiar 

experiencias, coñecer xente nova e poñer en común 

inquedanzas, preocupacións, soños e logros nun contexto de 

convivencia totalmente inclusivo. 

O evento levouse a cabo grazas á colaboración da Xunta de 

Galicia, a través da Consellería de Política Social, e do 

Ministerio de Sanidade, Servizos Sociais e Igualdade. 

 

 

Participantes visitan a Catedral 

Pola súa banda, Elías Ledo Vázquez falou sobre as súas 

tarefas como vogal do Padroado da Fundación Down 

Compostela e animou aos asistentes ao encontro a non 

deixar de loitar por unha vida autónoma. 

O Conselleiro de Política Social, José Manuel Rey Varela, 

pechou a quenda de intervencións encomiando este tipo de 

encontros, xa que son unha “ocasión inmellorable para que 

todos melloremos como persoas, independentemente dos 

cromosomas que teñamos”. 

E para poñer o broche final á noite, Carlos Blanco, 

recoñecido humorista galego, deleitou aos presentes cun 

monólogo sobre a cidade de Santiago e sobre Galicia. A 

súa actuación foi un verdadeiro éxito e as risas non 

deixaron de escoitarse na sala de conferencias do colexio. 

 

 

 

 

 

ACTO INAUGURAL 

A sesión inaugural, celebrada o venres 20 no Colexio La 

Salle, estivo conducida por Carlota Rodríguez, unha moza de 

Down Compostela participante no encontro. Ela foi a 

encargada de dar a benvida a todos os alí congregados e 

ceder a palabra aos integrantes da mesa institucional. 

O presidente de Down Galicia, Delmiro Prieto González, 

abriu a quenda de intervencións agradecendo a Down 

España a confianza depositada na súa entidade como 

organizadora da cita. Tamén agradeceu ós asistentes “a boa 

acollida que tivo un evento tan relevante como este”. Así 

mesmo, dirixíndose ó auditorio, resaltou que é necesario 

saber “cales son as vosas necesidades, as vosas demandas e 

as vosas opinións”. 

Na mesa estivo acompañado polo tesoureiro de Down 

España, Juan Martínez López, quen, ademais de dar a 

benvida aos asistentes, destacou a importancia de tomar 

decisións propias. “Sede donos da vosa vida”, concluíu. 

Pola súa banda, dous mozos galegos, Ruth e Elías, 

compartiron cos demais participantes os seus proxectos de 

vida independente. 

Ruth Ramos Núñez, vogal da Xunta Directiva de Down 

España, compartiu cos seus compañeiros e compañeiras a súa 

primeira experiencia fóra de casa e recalcou que “todos 

deberiamos aprender a vivir sós”. Carlos Blanco no seu monólogo 



  

PÁXINAS 21-22 

UN PROGRAMA CHEO DE POSIBILIDADES 

Aínda que o encontro estivo dividido en tres xornadas, foi o 

sábado cando os participantes puideron gozar de máis 

actividades. 

O programa preparado para a ocasión recollía desde 

visitas culturais ao aire libre a talleres en grupo onde se 

puideron compartir experiencias e preocupacións. 

Os asistentes ao encontro dedicaron a mañá do sábado a 

coñecer a cidade e empaparse da rica cultura galega. 

Mentres un grupo percorría a última etapa do Camiño de 

Santiago, outros grupos máis pequenos escoitaban a historia 

da capital de Galicia nunha visita polo seu casco antigo. 

A tarde do sábado tivo lugar a parte máis formativa do 

encontro. Divididos en oito grupos, os máis de cen 

participantes traballaron e debateron durante varias horas 

aspectos escollidos por eles mesmos: amor e sexualidade, 

vivenda, traballo, amizade e lecer. 

VISITA DO PRESIDENTE DA XUNTA DE GALICIA 

O Presidente da Xunta, Alberto Núñez Feijóo, gozou a mañá 

do sábado dun pequeno almorzo informal con algúns 

representantes das entidades participantes no Encontro. 

Durante este tempo, puideron conversar dalgúns dos temas 

que máis preocupan ós mozos e mozas como os seus dereitos, 

a segregación na educación, o traballo ou a participación na 

súa comunidade, entre outros. 

CLAUSURA E SORTEO DE AGASALLOS 

O encontro pechou definitivamente as súas portas a mañá do 

domingo cun acto de clausura no que un representante de 

cada grupo expuxo ante os seus compañeiros e compañeiras 

as conclusións ás que os participantes chegaron nos talleres 

realizados a tarde anterior. 

E para delicia dos asistentes, o encontro tivo como colofón un 

gran sorteo de agasallos. Tablets, smartphones, smartwatchs, 

lentes de sol… Unha gran variedade de produtos cedidos 

por importantes empresas galegas como Primux, Cenor, 

Caramelo, Blusens, Casa de los lentes - Opticalia, El Corte 

Inglés, Deportes Caneda e Papelería Carlín, entre outros. 

Participantes de Teima Down Ferrol 



  

PÁXINAS 23-24 Foto de familia de moitos dos participantes 



PÁXINAS 25-26 

DG. Cales son as vosas tarefas? 

P: Escanear, triturar, fotocopiar, quitar grapas e clips e 

moitas outras cousas. Ademais, temos un descanso de 11:30 

a 12:00h. 

E: Repartir correspondencia, facer fotocopias, preparar as 

salas cando hai Consello da Xunta, vou ao departamento 

de intervención delegada, ao departamento de medios, etc. 

E tamén vou ao Parlamento. 

C: Ordenar as cartas e os paquetes por zonas e provincias 

(Coruña, Santiago de Compostela, Lugo, Vigo, Pontevedra 

e Ourense). Dentro de cada zona, clasifícoos por 

Consellerías. Logo meto os paquetes e as cartas en sacas. 

Ás veces utilizo un computador. 

[Carlota utiliza o computador para memorizar o 

organigrama da Xunta e comprobar a que Consellería 

pertence o persoal, no caso de que o necesite para o 

desempeño das súas tarefas.] 

DG. Cal é a que máis vos gusta? 

P: Traballar na Xunta en si. Tamén me gusta o tempo de 

descanso porque podo estar un intre cos meus compañeiros. 

E: Encanutillar 

C: Ordenar sobres e paquetes. 

Continúa… 

ENTREVISTA A PAMELA, ELÍAS E CARLOTA 

“OXALÁ A XUNTA ME CONTRATE AO 

REMATAR AS PRÁCTICAS” 

Elías, Pamela e Carlota son tres mozos de Down Compostela 

que iniciaron as súas prácticas en distintos departamentos da 

Xunta de Galicia o pasado mes de marzo. Agora, tras estes 

primeiros meses, queremos entrevistalos para coñecer de 

primeira man as súas impresións e expectativas. 

Down Galicia. Que tal estas primeiras semanas de 

prácticas? Estades contentos? 

Pamela e Elías: Si, moitísimo. 

Carlota: Si, estou moi contenta. 

DG. Podédesnos dicir en que Consellería ou departamento 

estades? 

P: Na Consellería de Política Social. 

E: En Presidencia. Vexo ao Presidente case todos os días, 

cando pode. 

C: Eu estou en Vicepresidencia. 

DG. Que posto desempeñades? 

[Contestan os tres ao unísono] Ordenanza 

Elías Ledo Pamela Casagrande 

Carlota Rodríguez 



 

PÁXINAS 29-30 

DG. E a que menos? 

P: Gústanme todas. 

E: Que ás veces abúrrome un pouco porque teño intres sen 

traballo entre tarefas. 

C: Pensar en que Consellería vai cada carta. 

[Cabe resaltar a dificultade que ten saber de que 

Consellería depende cada servizo ou departamento] 

DG. Gustaríavos facer algunha tarefa que non fagades? 

P: Non, coas tarefas que teño chégame. 

E: Si. Gustaríame destruír papel porque me encanta. 

C: Non 

DG. Que tal vos levades cos vosos compañeiros e 

compañeiras? Axúdanvos moito? 

P: Ben. Axúdanme de cando en vez. 

E: Ben. Si, axúdanme nas miñas tarefas. 

C: Lévome ben. Axúdanme cando me fai falta, pero 

normalmente fágoo ben. 

DG. E vós a eles? 

P: Si. 

E: Si, cando me piden axuda. 

 

C: Eles tamén me piden axuda a min. 

DG. Ademais deles, tendes apoio de alguén máis? 

P: De Irene, que é preparadora laboral de Down Compostela. 

E: Si, ás veces vén Olalla, a preparadora de Down 

Compostela. E teño un titor de prácticas, Jesús, que traballa 

na Xunta. 

C: Non [Non se acorda do apoio do técnico de emprego da 

Fundación Down Compostela. Como Pamela e Elías, Carlota 

ten apoio diario dunha preparadora laboral da Fundación.] 

DG. Ao terminar estas prácticas, gustaríavos que a Xunta 

de Galicia vos fixese un contrato indefinido? 

P: Bueno, por min si. 

E: Oxalá. 

C: Si, encantaríame. 

DG. Imaxinade que podedes escoller calquera traballo do 

mundo. Cal sería? 

P: De secretaria da Xunta. 

E: Actor. 

C: Fotógrafa, ordenanza nunha oficina ou coidadora nunha 

gardería.. 

Moitas grazas aos tres polas vosas respostas. 

APOSTA POLO EMPREGO PÚBLICO 

O acceso ó emprego público para as persoas con 

discapacidade intelectual en xeral, e coa síndrome de 

Down, en particular, é unha das reivindicacións históricas da 

Federación. 

A Administración central convocou por primeira vez unhas 

oposicións para persoas con discapacidade intelectual no 

ano 2012, no que ofertaba 3 prazas de ordenanza para a 

Comunidade Autónoma de Galicia. Naquela ocasión, Mauro 

Rodríguez acadara o posto de Lugo, converténdose no 

primeiro galego coa síndrome de Down que acadaba unha 

praza nunha oposición do Estado. 

Agora as administracións veñen de convocar dous procesos 

selectivos dirixidos ás persoas con discapacidade intelectual. 

En marzo de 2015, a Xunta de Galicia contemplou por 

primeira vez na súa historia na oferta de emprego público 

a reserva de prazas para persoas con discapacidade 

intelectual, neste caso para cubrir 6 prazas de ordenanza. 

Nesta convocatoria, publicada en marzo de 2016, 

contémplanse adaptacións como a redacción do exame en 

lectura fácil, fórmula que facilita a comprensión da 

información dun texto con frases sinxelas e de composición 

lóxica, ou a presentación máis accesible das preguntas. 

En decembro de 2015, o Estado lanzaba un proceso de 

selección deste tipo con 70 prazas de Axudante de Xestión 

e Servizos Comúns (Ordenanza), 6 delas en Galicia. 

INSERCIÓNS LABORAIS NO PRIMEIRO 

CUADRIMESTRE DE 2016 

21 mozos e mozas coa síndrome de Down e/ou 

discapacidade intelectual, de entidades Down en Galicia, 

asinaron neste inicio de ano un contrato laboral en 

empresas ordinarias da súa contorna. 

Por áreas de influencia, na zona de Vigo foron 10 as 

persoas que accederon a un posto de traballo, 4 en 

Pontevedra, 3 en A Coruña, 2 en Ourense, 1 en Compostela 

e 1 en Lugo. A estas novas insercións súmanse 4 prórrogas e 

1 transformación nun contrato indefinido. 

Todos eles son participantes do programa de Emprego con 

Apoio que as entidades Down teñen en funcionamento 

dende xuño de 2002. As persoas inscritas neste programa, 

que suman un total de 186 entre todas as entidades Down, 

reciben unha formación e unha preparación laboral que lles 

permite desempeñar os postos de traballo máis axeitados 

segundo as capacidades de cada quen. 

En 2015, 108 persoas coa síndrome de Down e/ou 

discapacidade intelectual conseguiron un emprego en 

empresas ordinarias. Na zona de Vigo foron 41 as persoas 

que traballaron, 14 en Compostela e Pontevedra, 12 en A 

Coruña, 10 en Ferrol, 9 en Lugo e 8 en Ourense. Sen 

embargo, estas 108 persoas asinaron 136 contratos, o que 

dá conta da inestabilidade e a temporalidade das 

contratacións, un dos principais atrancos na inserción laboral 

das persoas con discapacidade intelectual. 

PARTIDO INCLUSIVO EN BALAÍDOS:  

DOWN GALICIA E CELTA INTEGRA VS. BBVA 

O estadio de Balaídos foi escenario o 3 de maio dun partido 

moi especial, mozos e mozas da Federación Down Galicia e 

da Fundación Celta Integra enfrontáronse a empregados de 

BBVA nun encontro cheo de risas e bromas entre os 

adversarios. Ao comezo da xornada Marcos Fernández, 

director de zona de BBVA en Galicia Sur, Delmiro Prieto, 

presidente de Down Galicia, fixeron entrega dos diplomas 

aos 19 mozos de Down Galicia que participaron en 2015 no 

programa de prácticas formativas da entidade e deron a 

benvida aos 14 mozos da edición deste ano. 

Esta iniciativa pioneira en España, cuxo obxectivo é 

promocionar a inclusión socio-laboral das persoas con 

discapacidade, consiste na realización de prácticas 

formativas en oficinas galegas da entidade bancaria. 

“Gozamos como nenos e foi unha experiencia que 

tardaremos en esquecer. Moitos dos nosos adversarios hoxe  

foron os nosos compañeiros e, do mesmo xeito que 

traballando, déronnos unha lección de superación, traballo 

en equipo e ilusión que nos enriquece como profesionais e 

como persoas”, sinalou Marcos Fernández despois do 

encontro. 

Ademais das medallas polo seu bo xogo, fíxoselles entrega 

de diverso material da liga BBVA que os mozos participantes 

recibiron con gran ilusión. 

En definitiva, unha tarde chea de bromas que debuxou 

grandes sorrisos entre os participantes, mozos e mozas, 

empregados de BBVA e membros do Club Celta de Vigo. 

PROGRAMA DE PRÁCTICAS FORMATIVAS EN GALICIA 

No ano 2012 nacía esta iniciativa de BBVA en Galicia, seis 

novos membros de Down Ourense inauguraban este 

programa que, cos anos, consolidouse a nivel nacional. 

Dado o éxito da primeira experiencia, ao ano seguinte 

trinta e tres mozos e mozas beneficiáronse do programa en 

Galicia e ao longo do 2015 foron dezanove. Ao finalizar 

2015 case 100 mozos coa síndrome de Down formaron 

parte da gran familia de BBVA e compartiron experiencias 

con empregados de máis de 60 oficinas da Territorial 

Noroeste. 

Este programa de prácticas formativas enmárcase dentro do 

programa `Emprego con Apoio´ promovido pola oficina de 

Voluntarios de BBVA. Por cuarto ano consecutivo,  chega a 

Galicia co obxectivo de obter tan bos resultados como os 

xerados nas edicións anteriores. 

As prácticas desenvolveranse en oficinas de BBVA de 

Galicia onde a entidade bancaria espera xerar unha 

experiencia moi positiva e de gran valor, non só para os 

mozos e mozas participantes, senón tamén para os 

empregados do Banco. A experiencia adquirida grazas a 

este programa, favoreceralles nas súas posibilidades de 

inserción laboral posterior. 

MÁIS NOTICIAS? 

Accede a www.downgalicia.org para informarte de todas 

as novidades e publicacións da Federación e as súas 

entidades membro. Velaquí algunhas, fai click para lelas! 

Un paraugas para fomentar a autonomía persoal 

“Baixo este paraugas cabemos todos” foi o lema co que as 

entidades Down e La Voz de Galicia puxeron á venda en 

marzo un paraugas solidario con motivo do Día Mundial da 

Síndrome de Down. 

Down Galicia participa no IV Congreso Iberoamericano 

sobre síndrome de Down 

O congreso transoceánico celebrouse en Salamanca do 16 

ao 18 de marzo. A Federación participou cunha 

comunicación titulada “O camiño de Down Galicia” e 

algunhas das entidades en mesas redondas trataron a 

inclusión educativa, a calidade de vida ou o emprego. 

40 persoas de entidades Down en Galicia preséntanse ás 

oposicións convocadas pola Administración central 

O 11 de xuño 40 persoas das entidades Down galegas 

presentáranse ao exame das oposicións convocadas polo 

Estado para persoas con discapacidade intelectual. Esta 

proba, celebrada na Complutense de Madrid, permitiría o 

ingreso como persoal fixo na categoría de Axudante de 

Xestión e Servizos Comúns (Ordenanza). A convocatoria 

está destinada a cubrir un total de 70 prazas en España. 

  

O Departamento de Comunicación de Down Galicia é o 

encargado de confeccionar, publicar e difundir todo 

evento ou cuestión noticiosa das entidades membro da 

Federación. Non dubides en poñerte en contacto co 

mesmo no e-mail comunicacion@downgalicia.org. 

SÉGUENOS! 

DownGalicia.org 

Facebook.com/DownGalicia 

 Twitter.com/DownGalicia 

Youtube.com/DownGalicia 

Flickr.com/DownGalicia 

Ensaio do acto inaugural do 2º Encontro Nacional 


